
БЕКЗАТОВА Манат Борихановна,
№1 «Білім-инновация» ер балалар лицей-интернатының 
қазақ тілі мен әдебиеті пәні мұғалімі.
Шымкент қаласы 

ТАҒЫЛЫМҒА ТОЛЫ 30 ЖЫЛ!

Иә, 30 жыл! Тарих тұнған 30 жыл! Түлектер кездесуі...
	Шымкент «Білім-инновация» ер балалар лицейінің 30 жылдық мерейтойы ерекше түрде аталып өтті.
	30 жылдық тарихы бар, шаңырағы киелі білім ордасынан түлеп ұшқан түлектер еліміздің ғана емес, әлемнің түкпір-түкпірінде білім алып, қызмет етіп жүр. Алғашқы түлектердің барлығы да әртүрлі салада сан түрлі қызметтерді атқарып, еліміздің болашағы үшін жұмыс жасауда.
	Бүгінгі күнге дейін лицейімізді әр жылдары бітірген түлектер дүниенің төрт бұрышынан келіп, лицей ордасында кездесіп, сағыныштарын басқандай. Көздері мен жүректері сағынышқа толы түлектердің жүзінен қуаныштың нұры айқын сезіліп тұрды. Бір сәт сонау балалық шаққа саяхат жасап, бір сәт серпіліп, өздерін нағыз бала, нағыз оқушы сезінді.
	Бірнеше жылдан бері «Білім-инновация» лицейін басқарып келе жатқан Асылхан мырза осы атаулы күнді ерекше түрде ұйымдастырып, түлектермен арнайы түрлі іс-шараларды өткізді. Атап айтсақ, түрлі спорттық шаралар: қол күресі, кір тасын көтеру, садақ ату, күш сынасу, волейбол, т.б. Түлектер өздерін бір сәт оқушы сезініп, оқу кабинеттерінде сабақтарға қатысып, қазіргі заманауи білім жүйесімен танысып, тіпті компьютерлік ойындарды да ойнап шықты. Мектеп асханасынан тамақтанып, жатақханаға кіріп, демалды.
	 Бұдан соң лицей ауласында концерттік бағдарлама ұйымдастырылып, лицейге еңбегі сіңген тәжірибелі, көп жылдардан бері еңбек етіп келе жатқан ұстаздар мен қызметкерлер  марапатталды.
	Концертік бағдарлама аясында сахналық қойылымдар көрсетіліп, ән мен жырдан шашу төгілді. «Тентек қошқарлар» КТЛ өнерпаздарының өнеріне тәнті болып, ыстық ықыласпен тамашалады.
	Алғашқы түлектер сахнаға шығып, өз естеліктерімен бөлісті. Тарихқа толы 30 жылдың түрлі кезеңдерін еске алды, талай қиындықтармен күресе білген білім ордасының осы күнге жеткен жетістіктерін мақтанышпен атап өтті. Алғашқы түлектердің бірі - Төлебаев Нұрбол мырза лицей тарихынан сыр шертіп, сөз соңында Асылхан мырзаға 30 жылдық мерей тойдың төс белгісін сыйға тартты. Әлімжан ағай  лицей үшін жасалып жатқан алдағы жоспарларымен бөлісті. Көптеген шәкірттеріміз өздерінің ашқан жаңалықтарымен, тәжірибелерімен таныстырып өтті.
	Ал мерей тойдың ресми іс-шарасы «Халықтар Достығы үйінде» өте салтанатты түрде аталып өтті. Бұл салтанатты жиынға еліміздің және дүниенің төрт бұрышында жүрген мыңдаған шәкірттеріміз бен ұлағатты ұстаздарымыз қатысты. Сахна төріне еңбегі сіңген, сондай-ақ зейнет жасына жеткен ұстаздарымызды шақырып, арнайы төс белгілермен марапаттады. Түрлі салада жұмыс атқарған қызметкерлеріміз де назардан тыс қалған жоқ. Олардың да еңбектері жайлы сүбелі сөздер айтылып, ыстық ықыластарын білдірді.
	Бұдан соң күмбірлеген күй мен әсем әуенге ұласқан естен кетпес сәттер орын алды. «Білім-инновация» лицейлері ұл-қыздарының  өнерлерін тамашалап, керемет әсер алды.
	«17 Жастар театры» Түркияның атақты жазушысы Харун Токактың шығармалар жинағынан алынған «Олар таңның атуын күте алмады» әңгімесінің желісі бойынша әсерлі қойылым қойып, көпшіліктің жүрегінде терең ой қалдырды. Бұл әңгіме Қазақстанға ұстаз болып келген алғашқы түркия азаматы Ясин Чалкымның ерлігі туралы болатын. Білім алушы өрендермен бірге Жайық өзеніне барған Ясин суға ағып бара жатқан оқушыны құтқарам деп, өзі суға батып кетеді. Бұл ерліктің ешқашан ұмытылмасы анық...
	Елімізге танымал әнші, жерлесіміз Алтынай Жорабаева, Әділет Жауғашар өздерінің өнерлерімен осы кештің жоғары дәрежеде өтуіне өз үлестерін қосып, білім ордасы туралы ізгі тілектерімен бөлісті.
	Дүниенің төрт бұрышынан келген ұлағатты ұстаздар өткен жылдарға шегініс жасап, қиын да қызықты шақтарды еске түсіріп, лицейімізге деген құрметтері мен алғыстарын білдірді. Сонау қиын-қыстау кезеңдерді еске түсіретін ескі суреттер мұрағаты жасалып, әр адамның жүрегіне сағыныш сезімін ұялатты. 30 жылда жеткен жетістіктерді әйгілейтін көрме ұйымдастырылды. Бұл көрмеге ұстаздар мен оқушылардың түрлі білім олимпиадаларынан жеңіп алған әртүрлі дәрежедегі медальдары мен «Алғыс хаттары»,  тіпті лицейдің түрлі дәрежедегі қол жеткізген мақтау қағаздары мен грамоталары қойылды.
	Жалпы «Білім-инновация» лицейлерінің елімізде алар орны үлкен, себебі жыл сайын өтіп тұратын білім олимпиадаларында оза шауып, топты жарып келе жатқанына барлығы куә. Соңғы үш жыл көлеміндегі пән олимпиадаларының нәтижесі - ұстаздарымыздың ерен еңбектерінің арқасы.
	Кешегі күн – тарих болатын болса, 30 жылдық тарих – үлкен бір белес. Қиындығы мен қызығы қатар жүретін ұстаздық жолдан талмай, ерінбей, қаншама күш-жігерін аямай еңбек етудің өзі – үлкен бір ғанибет. Ең алдымен, тәрбиені біліммен ұштастыру да - ерен еңбектің жемісі. Олай болса, осы жолдан айнымай, шәкірттерді білім нәрімен сусындатып, «Сапалы білім, саналы тәрбие» беруде өлшеусіз еңбек етіп жүрген ұстаздарымызға алғыс айтамыз. Ал «Білім-инновация» лицейін бітіруші әрбір шәкірттерімізге тек сәттілік тілейміз.
	Мерей той құтты болсын дей отырып, лицейіміздің даңқы арта берсін дегіміз келеді.
